
         1931-ЙИСАЛАЙ  АКЪАТЗАВА
     СУЛЕЙМАН-СТАЛЬСКИЙ РАЙОНДИН

 ОБЩЕСТВЕННО-ПОЛИТИЧЕСКИЙ ГАЗЕТ

 №30 (26343),  Жуьмя, 19-июль, 2019-йис
 Газет гьафтеда садра акъатзава.
 Маса гунин къимет азадди я.

       ЖУВАН ХАЛКЬДИЗ,
ЖУВАН НАМУСДИЗ ХЬИЗ,
         ВАФАЛУ ЖЕН…

                         СТIАЛ  СУЛЕЙМАН

 

 

Райадминистрациядин пресс-къуллугъди хабар гузва

   «Сабантуй» фестивалда иштиракна

Къизилюрт шегьердин гуьзел чкайрикай сад тир «Янтарное» КФХ-дин майдандал
«Сабантуй» тIвар алаз международный фестиваль кьиле фена. Ана Дагъустан
Республикадин районрин ва шегьеррин векилри, Волгограддай, Ростовдай, Чечнядай,
Калмыкиядай, Адыгеядай, Россиядин маса субъектрай, гьакIни Къазахстандай,
Турциядай, Азербайжандай атанвай мугьманри иштиракна. Абуру ачухай майданрал
Дагъустандин художественный сеняткарвилин шейэр, вилик девирра халкьди яшайишда
ишлемишиз хьайи къаб-къажах, алатар къалурна.

Дагъустандин майдандал Кьасумхуьрел кардик квай Россиядин халкьарин адетдин
культурадин Центради акъуднавай хъенчIин къапари еке чка кьунвай. Фестивалда
иштиракзавайбуруз Испикрин хъенчIин къапар гьазурунин, гамар хрунин, гьакIни
милли хуьрекар гьазурунин рекьерай мастер-классар къалурна. Райондин устадрин
алакьунриз фестивалдин иштиракчийри еке къимет гана, абуру гьа чкадал гьазурай
хъенчIин къапари чеб гьейранарайди къейдна.

Дагъустан Республикадин Гьукуматдин Председатель Артем Здунова
журналистрихъ галаз хьайи суьгьбетда къейд авурвал, «Сабантуй» - им халкьар сад
ийизвай, культурадин жигьетдай алакъаяр мягькемарзавай сувар я.

Къейд ийиз кIанзава хьи, «Сабантуй» сувар Россияда 2001-йисалай инихъ тухузва,
вични, гьар йисуз кьилди-кьилди чкайра. И сувар, адет яз, хуьруьн майишатдин
кIвалахрихъ – бегьер кIватI хъувунихъ, тумар цунихъ галаз алакъалу я. «Сабантуй»
сувар гьакIни татарри, башкирри, чувашри, удмуртри, ногъайри къейдзава.

«Сабантуй» суварин сергьятра аваз республикайри сада-садахъ галаз экономикадин,
туризмдин ва маса рекьерай алакъаяр мягькемарзава, икьрарар кутIунзава.

                Куьчейра асфальт цазва

Алатай гьафтеда муниципальный райондин Кьил Нариман Абдулмуталибов
Кьасумхуьрел эхиримжи вахтара асфальт цунин кIвалахар кьиле тухвана акьалтIарнавай
Маяковскийдин, Чернышевскийдин ва Етим Эминан тIварунихъ галай куьчейриз фена,
кIвалахар тамамарунин еридиз килигна. Вири и куьчеяр «Формирование комфортной
городской среды» программадин сергьятра аваз цIийикIа туькIуьр хъувунвай
Чернышевскийдин тIварунихъ галай паркунихъ галаз алакъалу я.

Н. Ш. Абдулмуталибов и куьчейра яшамиш жезвай агьалийрихъ, подряддин
организациядин векилрихъ галаз гуьруьшмиш хьана, абурун дерди-гьал, фикир-хиял чирна.

- Кьасумхуьруьн куьчеяр къайдадиз гъун, дуьзмишун – им райондин
администрациядин вилик акъвазнавай кьилин ва кар алай везифайрикай сад я, - лагьана

Н. Ш. Абдулмуталибова. – Идалай гъейри, алатай йисалай эгечIна Агъа-СтIалрин, Кьулан
СтIалрин, ЦIийи Макьарин, Вини СтIалрин, Цмуррин, Сардархуьруьн, Чуьхверхуьруьн,
Эминхуьруьн ва маса хуьрерин куьчейрани асфальт цана, алай йисуз Курхуьруьн,
Алкьвадрин ва Кьулан СтIалрин хуьрерин куьчейра асфальт цада. За и кIвалахра хуьрерин
агьалийриз алакьдай куьмек гуниз, кIвалахра устIарриз манийвилер тавуниз эвер гузва.
Гьа са вахтунда, асфальт цазвай организациядин ва райадминистрациядин векилри
агьалийрин игьтияжарни фикирда кьун лазим я.

Куьчейра асфальт цунин кIвалахар «Прогресс» ООО-ди кьиле тухузва. Куьруь са
вахтунда ада куьчейра 3800 квадратный метрдин майданда асфальт цанва.

                  Агьалияр кьабулна

Алатай гьатфеда райондин Кьил Нариман Абдулмуталибова нубатдин агьалияр
кьабулун кьиле тухвана. Санлай къачурла, ада 9 кас кьабулна. Кьилди къачуртIа, Музлифат
Мансурова, Гуьльнара Ламетова (кьведни – Герейханован хуьр), Алимет Демиров (ЦIийи
Макьар), Зарема Жабраилова, Саимат Керимова, Рамидин Келбялиев, Осман Османов
(вири – Кьасумхуьр), Ямудин Ягъибегов (Хпуькь), Руслан Нажмудинов (Шихидхуьр)
райондин Кьилин кьабулуниз рекьерни куьчеяр къайдадиз гъунин, хъвадай целди
таъминарунин, кIвалахдалди таъминарунин, чилин патахъай къуншийрихъ галаз авай
месэла гьялунин карда куьмек гунин ва маса месэлаяр гваз атанвай. Абурухъ Н. Ш.
Абдулмуталибова дикъетдивди яб акална, абуруз месэлаяр гьялдай рекьер-хуьлер
къалурна, бязи месэлаяр гьялунин патахъай талукь къуллугъриз тапшуругъар гана.

               Рекьер къулайбур жезва

Райондин руководстводи эхиримжи вахтара рекьер ва хуьрерин куьчеяр къайдадиз
гъуниз кьилин фикир гузва. И кардик инвесторрини еке пай кутазва. ИкI, мукьвара
Кьасумхуьрел Аминован куьчеда 100 метрдин яргъивал аваз тротуар эцигна, ида
агьалийриз регьятвал ва къулайвал яратмишна, куьчедал абур гъана.

Алай вахтунда и куьчеда Аминоврин хизандин пулунин такьатрин гьисабдай
бетондин плитаяр твазва.

Рекьер ва куьчеяр къайдадиз гъунин, дуьзмишунин жигьетдай Шихидхуьруьн
поселенидани еке кIвалах тухузва. ИкI, мукьвара Шихидхуьряй Бутхуьр галайвал
физвай 300 метр (Школьная куьче), Бутхуьряй Хтунар галайвал физвай 250 метр
(Шоссейная куьче) рекьер  ва Хтунрин хуьруьз гьахьзавай 200 метр рехъ дуьзарна,
къайдадиз гъана.

                                                                                           Гьазурайди – Хазран Кьасумов

Россельхозбанкдин векилрин
                 гуьруьш
Сулейман-Стальский райондин администрациядин заседанийрин залда

Россельхозбанкдин Дагъустандин филиалдин векилар, кьиле филиалдин
директордин заместитель Татьяна Шорина аваз , райондин хуьруьн
майишатдин суьрсет гьасилзавайбурухъ галаз гуьруьшмиш хьана. Мярекатда
муниципальный райондин Кьил Нариман Абдулмуталибова, хуьрерин

поселенийрин кьилери, хуьруьн майишатдин ва суьрсетдин управленидин
руководстводи ва аппаратди, лежбервилинни фермервилин майишатрин
руководителри, массовый информациядин такьатрин векилри иштиракна.

Гуьруьшдал хуьруьн майишатдин суьрсет гьасилзавайбуруз кьетIен
кьезилвал аваз кредитар гунин, физический ва юридический ксариз къуллугъ
ийидай счетар ахъаюнин месэлайриз килигна.

Райондин Кьил Нариман Абдулмуталибова, мярекат ачухун яз,
Россельхозбанкдин Дагъустандин филиалдин векилар тебрикна, гьялзавай
месэла экономикадин кьилин хел хуьруьн майишат тир муниципалитетда
важиблуди тирди къейдна.

Сифтедай мярекатдал райондин агропромышленный комплексдиз
субсидияр ва кредитар гунин месэладай райондин хуьруьн майишатдин ва
с уьрс етдин управленидин начальникдин заместитель Гьамидин
Абдулкъафаров рахана. Гьа са вахтунда, ам хуьруьн майишат вилик финин
месэладални гегьеншдиз акъвазна. Кьилди къачуртIа, ада къейд авурвал,
райондин агропромышленный комплексда 2 СПОК, хуьруьн майишатдин 27
кархана, 47 лежбервилинни фермервилин майишатар кардик ква. Районда
багълар ва уьзуьмлухар кутуниз гьар йисуз 200-240 гектар хуьруьн
майишатдин чилер чара ийизва, 2000-2200 гектарда зулун ва гатфарин
магьсулар цазва. Хуьруьн майишатдин суьрсет гьасилзавайбуруз кIвалахдай
къулай шартIар яратмишун патални районда еке кIвалах тухузва, районда
Россельхозбанкдин филиал кардик ква. Районда хуьруьн майишатдин кар
алай хилер кIвачел ахкьалдарунин яргъал йисарин программа уьмуьрдиз
куьчуьрмишзава, адан бинедаллаз хуьруьн майишатдин суьрсет гьасилуниз
гьам федеральный ва республикадин бюджетрай, гьам кьилдин инвесторрин
пулунин такьатар желбзава. Кьабулзавай серенжемрин нетижада хуьруьн
майишатдин кар алай хилер дурумлудаказ вилик финин лишанар малум я.
2016-2018-йисара районда 677 гектарда яргъал  йисарин  къелемар цана,
2018-йисуз 2091,012 миллион манатдин къимет авай набататар гьасилна. Идахъ
галаз санал, емишар, салан майваяр, ципицIар, техил кIватI хъувунни артух
хьана.

Россельхозбанкдин Дагъустандин филиалдин директордин заместитель
Татьяна Шоринади лагьайвал, банк муьштеридихъ галаз менфятлудаказ
кIвалах ийиз гьазур я.

- Россельхозбанкдин Дагъустандин филиалди вичин вилик республикада
банкрин къуллугъар авун виниз тир дережадиз акъудунин везифа эцигнава, -
лагьана Татьяна Шоринади. – Дагъустандин аграрриз куьмекдин игьтияжвал
ава. Чун агьалийриз консультативный рекьяй вири жуьредин куьмекар гуз,
гьакIни хуьруьн майишатдин суьрсет гьасилзавайбуруз банкрин къуллугъар
ийиз гьазур я.

Вичин рахунра Татьяна Шорина «О противодействии легализации
(отмыванию) доходов, полученных преступным путем, и финансированию
терроризма» (115-ФЗ) закондин сергьятра аваз бизнесдин векилрин счетар
агалунин (блокировка) месэладални гегьеншдиз акъвазна.

Юридический ксариз ва кьилдин ксарин карханайриз гьахъ-гьисабдинни
кассадин рекьяй къуллугъ авуникай, банкдин дистанциядин къайдадикай
мярекатдин иштиракчийриз филиалдин гъвечIи бизнесдин ва микробизнесдин
муьштерийрихъ галаз кIвалах тухунин отделдин начальникдин заместитель
Владимир Попандопулоди ва «Институт Агропром» ГАО-дин компетенциядин
Центрадин руководитель Жамалутдин Мегьамедова гегьенш рахунар авуна.

Мярекатдал «Россельхозбанк» АО-дин векилрихъ галаз диалогдин къайдада
райондин хуьруьн майишатдин ва суьрсетдин управленидин кьилин пешекар
Играмудин Гьажибалаев,  Алкьвадрин хуьруьн пос еленидин
администрациядин кьил Алим Гьуьсейнов ва «Куркуркентский» СПК-дин
руководитель Мегьамед Азизов рахана.

Мярекатдин нетижаяр кьун яз, райондин Кьил Нариман Абдулмуталибова
хуьруьн майишатдин суьрсет гьасилзавайбуруз Россельхозбанкдин рекьяй
кредитар ва субсидияр ахъайзавай программайрик экечIун меслят къалурна
ва инанмишвал авуна хьи, гьукуматдин патай авай куьмек себеб яз, районда
хуьруьн майишат мадни вилик тухуниз куьмекда.

Мугьман хьунай, хуьруьн майишатдин суьрсет гьасилзавайбурухъ галаз
менфятлу гуьруьш тухунай Н. Ш. Абдулмуталибова «Россельхозбанк» АО-
дин векилриз чухсагъул лагьана.

                                                                                       Хазран Кьасумов

Райондин тайни я, адахъ рикI кайи хвани
Омар Хайяма лагьанай: «Уьмуьр

инсандив вуганвай зурба аманат я.
Ам анжах аманат хьиз хвена ва
баркаллудаказ кечирмишни авуна
кIанда. Гьа и дуьшуьшра инсандин
тIварни несилрин мецерал жеда,
тарихда гьатда».

Сулейман-Стальский район
арадал атана 90 йис тамам хьун
къейдзавай и йикъара чнани
райондай акъатай, ам экономикадин,
с оциальный ва культурадин
рекьерай вилик тухуник еке пай
кутур инсанар рикIел хкизва.
Абурукай с ад рагьметлу
Сиражудин Къадирович Альдеров
тир. Ам инс анрин рикIера
бажарагълу руководитель, чир-
вилер авай пешекар, тешкилатчи, хци
ва михьи рикI авай инсан, ватанперес
яз ама.

С.  Альдеров 1929-йис уз
ДАССР-дин Кьасумхуьруьн (гилан
Сулейман-Стальский) райондин
Кьулан СтIалрин хуьре лежбердин
хизанда дидедиз хьана. Адан дах
Къадир 1933-йисуз рагьметдиз фена.
И вахтунда Сиражудинан вад йисни
тамам хьанвачир. Хизан хуьн патал
адан дидеди 20 йисалай виниз хайи
хуьруьн колхозда дояркавиле
гьакъисагъвилелди зегьмет чIугуна,
лугьудайвал, веледриз дидевални
авуна, бубавални.

Хъсан зигьин, кьатIунар авай
жегьил гада,  Кьас умхуьруьн
юкьван школа акьалтIарайдалай
гуьгъуьниз, Дагъустандин хуьруьн
майишатдин институтдик экечIна,
1948-йисуз анаг «ученый агроном-
растеневод» пешекарвал къачуналди
акьалтIарна. Гьа и йисуз чирви-
лерихъ къаних ва рикIе еке мурадар
авай Сиражудин Къадирович СССР-
дин илимрин Академиядин
генетикадин НИИ-дин аспиран-
турадик (Москвада) экечIна, 1952-
йис уз «генетик-селекционер»
пешекарвал къачуна. Москвада
къачур чирвилер жегьил алимди
практикада ишлемишиз башла-
мишна. С. Альдерова 1952-йисалай
1955-йис алди Ворошилован
(гуьгъуьнлай М. Калининан)
тIварунихъ галай колхозда
тежрибадин участокда заведую-
щийвиле, Кьасумхуьруьн МТС-да
участковый агрономвиле,  гуь-
гъуьнин 4 йисуз  Вини-СтIалрин
«Красная знамя» колхоздин –
«тридцатитысячникдин» председа-
телвиле кIвалахна.

1959-йисан 5-январдиз Сира-
жудин Къадирович КПСС-дин
райкомдин бюродин къарардалди
хайи хуьруьн М.  Калининан
тIварунихъ галай колхоздин
председателвиле тайинарна. Им,
сифте нубатда, Кьулан СтIалрин
хуьруьн жемятдин ва колхоздин
зегьметчийрин тIалабун тир.  И
кардихъ вичин с ебебни авай:
менфятлу чилералди, тIебиатдин
шартIаралди, «кIвалахдай гъиле-
ралди» девлетлуди тир колхоз
гуьгъуьна авай майишатрик
акатзавай. Са куьруь девирда, сад-
кьве йисан къене, С. Альдерован
чирвилер, чалишмишвилер ва
производс твода ишлемишай
цIийивилер себеб яз, колхоз районда
кIвенкIвечийрин жергедиз экъечIна.

1961-йисуз Сиражудин Къади-
рович Альдеров КПСС-дин
Кьас умхуьруьн райкомдин 1-
секретарвиле хкяна.

Са вахтундани чIехи къул-
лугърин,  машгьурвилин,  наг-

радайрин с уракьда,  гуьгъуьна
тахьай С. Альдерова кьатIана хьи,
адан чка хуьруьн майишат я, и хиле
адавай вичин хуьруьз, райондиз,
жемятдиз гзаф хийир гуз жеда. ИкI,
1962-1966-йис ара ада «Кали-
нинский» колхоздин председа-
телвиле, гуьгъуьнлай «Калинин-
ский» совхоздин директорвиле
кIвалахна. Сиражудин Къадиро-

вичакай,  адан уьмуьрдин ва
зегьметдин рекьикай рахадайла
«кIвалахна» лугьун тIимил я. И
гафунин далудихъ ада хайи хуьр,
район патал авур баркаллу гзаф
крар-кIвалахар, ахвар тавур йифер,
кьарай тахьай йикъар гала. Гьавиляй
зун С. Альдерова гъиле кьур,
кьилиз акъудай са бязи кIвалахрал
куьрелди акъвазда.

Сифте нубатда,  Сиражудин
Къадировича чи райондин шартIара
хъсан бегьер гъидай къелемар
гьасилун патал сортучасток арадал
гъана, сад-кьве йисан къене анин
тIвар Кьиблепатан Дагъустанда
машгьур хьана.

«Калининс кий» колхоздин
председателвиле кIвалахдай йисара
адан мулкунал цIийи тамар кутаз
башламишна, тамарин майданар 400
гектардилай виниз хьана, «Кпул
ятар» сагъламвал мягькемардай цин
чешмедал колхозчийри ял ядай
дараматар эцигна. Сиражудин
Къадировичахъ и чка ял ядай,
сагъламвал мягькемар хъийидай
чкадиз-зонадиз элкъуьрдай фикир-
хиял авай. Гуьгъуьнлай и фикир-
хиял рагьметлудан хва Алдера ва
спонсорар-стхаяр тир Абасоври
кьилиз акъудна.  Алай вахтунда
тIебиатдин гуьзел чкадал Дагъустан
Рес публикадилай яргъарани
машгьур «Кпул ятар» санаторий-
профилакторий кардик ква, ана гьар
йис уз  700-1000 кас ди чпин
сагъламвал мягькемар хъийизва.

Колхоздин председатель ва
совхоздин директор тир йисара С.
Къ.  Альдерова «Кпул ятар»
санаторийдилай Кьулан СтIалрин
хуьруьв кьван парк-сквер кутуна,
адан кьве патайни къулай рекьер
тухвана. И йисара гьакIни Кьулан
СтIалрин ва Вини СтIалрин хуьрера
клубрин, совхоздин калун участокда
чехиррин заводдин дараматар
эцигна, багъларин, уьзуьмлухрин,
техилдин никIерин майданар
артухарна, куьгьне Векьелрин
хуьре ва «Калун участок» зонада
механизированный фермаяр эцигна.

С. Къ. Альдерова регьбервал
гузвай йисара колхозда ва совхозда
кIватI хъийизвай ципицIрин,
емишрин,  техилдин,  салан

майвайрин,  малдарвилин про-
дукциядин, гьакIни мал-къарадин
кьадар са шумуд сеферда артух
хьана. ИкI, мисал яз, тек са гамишрин
кьадар 1200-дав агакьарна. Им гьа
йисара малдарвилин фермайрин
арада Европада виридалайни хъсан
нетижа тир.

С. Альдерова кьил кутуналди,
Хъукьварин хуьряй Кьулан

СтIалдал (саки 50 километр) хъвадай
цин линия гъана.

Сиражудин Къадирович
«Крас ная знамя» колхоздин
председателвиле тайинарайла адахъ
200 лапаг авай, са шумуд йисалай
абурун кьадар I500-далай виниз
хьана.

Хъсан пешекар, руководитель ва
тешкилатчи тир С. Альдерова
цIийивилерикни кьил кутуна. ИкI,
багълар ва салар гарарикай хуьнин
мураддалди ада, рес публикада
сифтебурукай яз, тамун гапIалар,
«Векьелар» участокда 7,5 гектарда
кIерецин багъ кутуна.

Сиражудин Къадировича кьил
кутур мад са баркаллу кардикай
лугьун тавуна жедач. Ада тамар
хуьнин мураддалди общественный
инс пекторар гьазурна,  абуруз
чирвилер гана. Адан регьбервилик
кваз  районда тIебиат хуьнин
Вирирос с иядин с ифтегьан
организация тешкилна. И хиле кьил
кутур кIвалахриз ва чалишмиш-
вилериз килигна 1991-йисуз С.
Альдеров Вирироссиядин тIебиат
хуьнин обществодин 9-съезддин
делегатвиле хкяна.

Гьукуматди Сиражудин
Къадировичан лайихлувилериз,
яргъал йисарин намуслу зегьметдиз
еке къиметни гана. Адахъ «Знак
Почета» орден,  «РСФСР-дин
лайихлу агроном, «ДАССР-дин
лайихлу агроном» тIварар авай, ам
гьакIни ДАССР-дин Верховный
Советдин депутатвиле, КПСС-дин
райкомдин бюродин членвиле,
халкьдин депутатрин Сулейман-
Стальс кий райондин Советдин
депутатвиле хкянай…

Персиядин шаир ва чIехи алим
Фирдоусиди лагьайвал, халкьдин
рикIе амай кьван инсан кьенвайди
яз  гьисабиз жедач.  Сиражудин
Къадировичан тIвар, ада авур
баркаллу крар,  кIвалахарни
халкьдин рикIе ама, адан тIвар
кьуланс тIалвийри,  райондин
агьалийри дамахдивди кьазва,
рикIел хкизва. И чилел адалай чIехи
бахт мад авач.

                    Хазран Кьасумов
         Шикилда: С. Альдеров.

Райондин 90 йис

    Несилрин рикIера амай тIвар
«Инсанар гьамиша чан аламаз амукьдач, бахтлу кас вичин тIвар несилри

рикIера хуьдайди я», - кхьенай вичин девирда Алишер Навоиди. Къе чаз
гьахьтин са касдикай, вичин тIвар несилри рикIера хуьзвай агъахъартасви
Къазибег Рамазановакай куьрелди суьгьбет ийиз кIанзава.

Къ. Рамазанов 1907-йисуз Куьре округдин Агъа-Хъартасрин хуьре
лежбердин хизанда дидедиз хьана.
Гьа йисарин гзаф маса жегьил-
жаванри хьиз ,  Къазибегани
бубадилай гьалтнавай чилел
зегьмет чIугваз, мал-къара хуьз,
хизан патал са тике фу къазанмишиз
хьана.

Къазибег хъс ан зигьин,
кьатIунар авай кас  тир.
Кьас умхуьрел бухгалтерар
гьазурдай курсар ачухайла, ада
Агъа-Хъартасрикай Кьасумхуьрел
кIвачи-кIвачи къвез-хъфиз, кIелна,
бухгалтервилин пеше къачуна.

1930-йисарин сифте кьилера,
райондин гзаф маса хуьрера хьиз,
Агъа-Хъартас рикни колхоз
тешкилна, адан председателвиле
Меде Медеев ва бухгалтервилени Къазибег Рамазанов хкяна. Жегьил
бухгалтерди кIвалахни михьивилелди ийиз хьана.

1941-йис. Ватандин ЧIехи дяве башламиш хьана. Къене халис дагъвидиз
хас рикI авай Къазибег, гьа сифте йикъара вич фронтдиз ракъурун патал
райондин военный комиссариатдиз фена. Арза кьабулнач, вучиз лагьайтIа,
Къ. Рамазанован тIвар дяведиз тухун тавун патал брон эцигнавай сиягьда
авай. ГьикI лагьайтIа, фронтдиз суьрсетдалди, маса шейэралди куьмек
гун тешкилдай, кIвалахдай пешекарар чкайрални кIанзавай. Идалайни
гъейри, цIийи уьмуьр такIан, гъиле яракь кьуна, душмандин хуруз
финикай кьил баштанзавай хаинар тамарани чуьнуьх хьанвай. Абурукайни
колхоздин мал-девлет хвена кIанзавай.

1942-йисуз Къ. Рамазанов коммунистрин партиядин жергейриз кьабулна.
ЦIуд йисалай виниз ада хуьруьн къене партийный тешкилатдин секретардин
везифаярни тамамарна.

Агъа-Хъартасрин Дзержинскийдин тIварунихъ галай колхозди суьрсет
гьасилунай, гьакIни фронтдиз куьмек яз недайди, алукIдайди ва пул гунай
государстводин тапшуругъар артухни алаз кьилиз акъудна. Идак жегьил
коммунист, колхоздин бухгалтер Къ. Рамазанован зегьметдин еке пайни
квай.

Михьи рикI авай, гъил ачух кас тир Къ. Рамазановаз 1949-йисуз
колхозчийри еке ихтибар авуна, ам колхоздин правленидин председателвиле
хкяна. Кьиле хъсан тешкилатчи, истемишунар, гьахъвал гвай руководитель
акъвазай колхоздихъ йисандавай-суз хъсан нетижаяр жез хьана, ина
малдарвал вилик тухвана.

Гьелбетда, йисар четинбур тир, майишатдихъ чил гьялдай техникадин
такьатар, мал-къара къачудай, тевлеяр эцигдай пул авачир. Гьа са вахтунда,
хуьре клуб эцигунин, школадихъ алава кIвалер акал хъувунин ва жемятдин
маса месэлаяр гьялунин рекьяйни везифаяр акъвазнавай. Вири и кIвалахра
Къазибег Рамазанова колхозчийрикай ва хуьруьнвийрикай даях кьуна.
ИкI, председателдин чалишмишвал себеб яз, хуьре эцигнавай тевле квачиз,
«ЧIурал» тIвар алай участокда гвейи цуьлер хкидай ва гатадай ратIар
авуна, 100 мал гьакьдай цIийи тевле эцигна. Идалайни гъейри, школадин
дарамат гъвечIиди хьуниз килигна, хуьруьн жемятдин куьмекдалди самунни
накьвадин керпичар атIана, абурукай школадихъ са шумуд кIвал акал
хъувуна, хуьре клуб эцигна, колхоздиз «ГАЗ-51» маркадин машин, хуьруьн
майишатдин алатар, герек маса такьатар къачуна.

Колхоздихъ хьайи хъсан нетижайриз килигна, Къ. Рамазанов ВДНХ-
дизни ракъурнай.

Къ. Рамазанован дурумлу зегьмет «Кавказ хуьнай», Ватандин ЧIехи
дяведин юбилейрин медалар, ДАССР-дин Верховный Советдин
Президиумдин ва КПСС-дин райкомдин Гьуьрметдин грамотаяр гуналди
къейд авуна.

Къазибег Рамазанов рагьметдиз фена гзаф йисар я. ЯтIани ам уьмуьрда
фейи баркаллу рехъ, ада авур кIвалахар несилрин рикIера ама. Халкь ва
хайи хуьр, район патал зегьмет чIугур Къ. Рамазанован рехъ къенин йикъара
адан веледри ва хтулри уьзуьагъдаказ давамзава.

                                                                                        Х. Гьажибалаев
                                                                       Шикилда: Къ. Рамазанов
                                                      ***

        КIвалахзавай библиотека
Агъа-Хъартасрин библиотекада колхозчийрин арада культурно-

просветительный кIвалахар тухун чешнелудаказ эцигнава. Ина кIвалахрилай
хтай колхозчийри культурныйдаказ ял ягъун патал хъсан шартIар
яратмишнава. Библиотекада гуьрчегдаказ безетмишнавай «Яру пIипI» ва
тамашун патал шикилрин выставкаяр туькIуьрнава.

Библиотекадиз 300-далай виниз цIийи, интересный ктабар хтанва, абур
халкьди ара датIана кIелзава.

Ана гьакIни колхозда кIвалахзавай кIвенкIвечийрин шикилар аваз
Гьуьрметдин доска туькIуьрнава, библиотека вири герек тир инвентарралди
тадаракламишнава.

ЧIехи Октябрдин 40 йис тамам жезвай сувариз гьазурвал акун патал
тешкилнавай самодеятельностдин ва хоровой кружокди чпин кIвалахар
тешкиллувилелди тухузва

                                                                                             Р. Къурбанов
(1957-йисан 4-октябрдиз 79-нумрадик кваз акъатай «Колхоздин

пайдах» газетдай).

Райондин 90 йисан юбилейдин къаршидиз

Везифаяр тайинарна15-июлдиз райадминистрацияда
райондин 90 йис ан юбилейдин
мярекат тешкилунин ва кьиле
тухунин жигьетдай кардик квай
оргкомитетдин нубатдин заседание
кьиле фена.  Ам и комитетдин
предс едатель райондин Кьил
Абдулмуталибов Нариман Шам-
судиновича кьиле тухвана.

Анал алай йисан 19-октябрдиз
кьиле тухудай и чIехи мярекатдиз
акунвай гьазурвилерикай ва вилик
кумай с а бязи кIвалахрикай
райадминистрациядин культурадин
отделдин начальник, Дагъустандин
халкьдин шаир Майрудин
Бабаханова гегьенш информация
авуна.

Вичин рахунра ада къейд авурвал,
райондин 90 йис ан юбилейдин
мярекат алай йисан I9-октябрдиз
райондин центрадал – В. И. Ленинан
тIварунихъ галай майдандал – кьиле
тухуда.

Суварин юкъуз майдандал
хуьрерин поселенийрин КДЦ-рин
майданар, хуьруьн майишатдин

ярмарка тешкилда,  суварин
концертдин чIехи программа
къалурда, спортдин мярекатар кьиле
тухуда ва икI мад.

- Юбилейдихъ галаз алакъалу яз
акъудзавай райондикай гьазурнавай
ктабни пис атель Гьажифенди
Ильясова кхьена куьтягьнава, -
давамарна ада, - ам виле аквадай
гьалда рангунин мягькем жилдер
алаз чапдай акъудна кIанзава. Ам
сувариз хъсан савкьват жеда.

Ада гьакI чи райондин кьилин
куьчейра аквадай чкайрал талукь
лозунгар, банерар ягъунин,
мугьманриз теклифунин, абур
кьабулунин ва абуруз  рикIел
аламукьдай савкьватар гунин
жигьетдай кьабулзавай с ерен-
жемрикайни лагьана.

Суварин мярекат хъсан
тешкиллувал аваз кьиле тухунин
жигьетдай аквазвай гьазурвилерикай
информацияр ва чпин с а жерге

теклифар гваз анал РУО-дин
начальникдин везифаяр тамамар-
завайди тир Гьуьсейн Шихбабаев,
спортдин, туризмдин ва жегьилрин
крарин рекьяй райондин Комитетдин
директор Надыр Эфендиев, шаир
Сажидин Саидгьасанов, и цIарарин
автор ва маса юлдашар рахана.

Эхирдай анал рахай Н.  Ш.
Абдулмуталибова алатай заседанидин
протоколдин са жерге тапшуругъар
кьилиз акъуд тавунвайди къейд
авунихъ галаз  с анал,  гилани
райондикай кинофильм гьазурна
куьтягь тавунвайди, СМИ-дин
такьатрай чи хуьрерин тарихрикай,
лайихлу ксарикай материалар гун
чарасуз тирди, къе жезвай кIвалах
пакадин йикъал вегьин тавун, гьар
садан жавабдарвал хкажун герек
тирди лагьана, везифаяр тайинарна,
герек тир тапшуругъар гана.

                        Абидин Камилов

ММА-дай жаван чемпион кьабулна

Сулейман-Стальский райондин
Кьил Нариман Абдулмуталибова и
йикъара ММА-дай дуьньядин
чемпион Мухаммад Ас ланов
кьабулна.

Къейд авун лазим я хьи, ери-бине
ЧIилихърин хуьряй тир Мухаммадан
анжах 7 йис я. Алай вахтунда ам диде-
бубадихъ галаз Дербентда яшамиш
жезва, ада шегьердин «Компромисс»
спортдин школада вердишвилер
къачузва ва вичин устадвал хкажзава.
Алай йисан 1-сентябрдиз М. Асланов
Дербентдин 18-нумрадин юкьван
школадиз 1-классдиз кIелиз фида.

Мухаммад Асланова алай йисуз
ММА-дай Кисловодск шегьерда
кьиле фейи Россиядин ва Бакуда
кьиле фейи дуьньядин чемпионатра
1-чкаяр кьуна.

Райондин Кьил Нариман Абдул-
муталибова жаван спортсмендиз
къазанмишнавай агалкьунар
мубаракна, адахъ гележегда спортда
мадни еке агалкьунар хьана

кIанзавайди лагьана.
Н. Абдулмуталибова шад гьалара

Мухаммадаз Музаффер Мелик-
мамедован «Хаджи Давуд» ктаб,
школадин сумка, пулдин приз, адан
дах Рустам Аслановаз Чухсагъулдин

чар гана.
Мухаммад Аслановаз тебрикдин

келимаяр райондин физический
культурадин, спортдин, туризмдин
ва жегьилрин крарай Комитетдин
директор Надыр Эфендиевани
лагьана.

                     Хазран Кьасумов

Бегьерар кIватI хъийизва
17-июлдиз райондин Кьил

Нариман Абдулмуталибов
райадминистрациядин жавабдар

работникарни галаз Герейханован
хуьре авай «Магомедс адык»
КФХ-диз ва ЦIийи Макьарин
хуьруьн арендаторрин майи-
шатриз мугьман хьана.

«Магомедс адык» майишатда
райондин Кьил шефтелар ва хутар
кIватI хъийизвай гьалдихъ галаз
таниш хьана.  Ина 7 гектарда
шефтелрин хъсан бегьер
битмишарнава,  гьакIни 20

гектарда дес ертдин с ортарин
хутарни. Шефтелрин са гектардин
бегьерлувили 200-250 центнер,

хутарин бегьерлувилини – 120
центнер тешкилзава. Шефтелар
ДР-дин къенепатан базаррал маса
гузва. Хутар рес публикадин
къенепатан базарриз ва гьакIни
адалай яргъаризни рекье твазва.
Шефтелрин с анлай къачузвай
(оптовый) с а килограммдин
къиметди 45-50 манат, хутарин –
15-22 манат тешкилзава. Бегьер
кIватI хъувунал 40 касдилай виниз

рабочияр машгъул я.
Райондин Кьил Нариман

Абдулмуталибовахъ галаз кьиле
фейи суьгьбетдин вахтунда КФХ-
дин руководитель Назим Бабаева
бегьер кIватI хъувун ва ам маса
гун тешкилнавай гьалдикай,
мумкинвилерикай лагьана.

Гуьгъуьнлай райондин Кьил
ЦIийи Макьарин хуьруьн
арендаторар тир Къарабегов
Мирзеагьмедан,  Фатулаев
Магьараман ва Загьирбегов
Эмирасланан майишатриз
мугьман хьана. Абуру гатун ва
хъуьтIуьн халияр, помидорар,
истивутар ва маса майваяр
битмишарзава.

Са килограмм помидорар 50
манатдай,  хъуьтIуьн халияр 12
манатдай ва гатун халияр 20
манатдай маса гузва.

Нариман Абдулмуталибова
арендаторривай дигидай целди
таъминвиликай,  гьас илай про-
дуктар мас а гунин жигьетдай
четинвилер гьалтзаватIа хабарар
кьуна. Ам санлай бегьерар кIватI
хъийизвай ва абур мас а гун
тешкилнавай гьалдилай рази яз
амукьна.

      Гьазурайди – А. Камилов

ЦIийи ктабар

Самар туькра кьазва Гад - 2019

Райондин хуьруьн майи-
шатдин карханайра, КФХ-ра ва
арендадин участокра гад кIватI
хъувунин кIвалахар хъсан
еришар ва тешкиллувал аваз
давам жезва. Цiийи Макьарин,
Герейханован хуьруьн ва
Эминхуьруьн поселенийра
никIерай техилар кIватIна
акьалтIарнава. Гад агудай
никIера самар туькра кьунин
кIвалахар давам жезва.

- Санлай къачурла, алай йисуз
районда 4000 тонн самар
гьазурун  лазим я, - лугьузва
райондин хуьруьн майишатдин
ва суьрсетдин управленидин
начальникдин заместитель
Гьамидин Абдулкъафарова. –
инанмиш я хьи, цIи планла-
мишнавайдалай артухни алаз
самар кIватI хъийида.

Лугьун лазим я хьи, хуьруьн

майишатдин карханайри,
лежбервилинни фермервилин
майишатри ва арендаторри чпиз
бес жедай кьадар самар мал-
къаради кьуьд акъудзавай
чкайрал хутахзава, таяйра твазва,
артуханбур Хив, Агъул, Кьурагь
ва маса районрин карханайриз,
кьилдин ксариз маса гузва.

Райондин карханайрин
никIера самар туькра кьунал
пресс-подборщикар галай 12
трактор машгъул я, абуру туькар
кьунин кIвалах давамарзава.

                      Х. Гьажибалаев
Ш икилда: Курхуьруьн

никIера самар туькра кьазва.

«Хутаргъар»
Ингье, зи гъиле мукьвара

Махачкъалада «Мавел» ООО
издательствода чапдай акъат-
навай, 48 чиникай ибарат тир
«Хутаргъар» тIвар алай ктаб ава.
Адан автор 1952-йисуз Хутар-
гърин хуьре дидедиз хьайи,
яргъал йисара вичи  «Алами-
шинский» совхозда брига-
дирвиле, хатасузвилин рекьяй
инженервиле, профсоюздин
комитетдин председателвиле
кIвалах авур Исмаил Агьмедов я.

Ктаб 16 кьиликай ибарат я.
«Хуьр алай чка» кьиляй
аквазвайвал, Хутаргърин хуьр
Кьасумхуьруьвай рагъакIидай
патахъ 15 километрдин
мензилда, гьуьлуьн дережа-
дилай 989 метрдин вине, кьакьан
рагарин кьилел кьве синин арада
экIя хьанвай. Хуьряй Кьасум-
хуьр, Белиж, Каспий гьуьл, Хив
райондин гзаф хуьрер, гьакIни
Шагь ва Шалбуз дагъларни
хъсандиз аквазва.

Хуьруьн мулкарин кьадар
саки 900 гектардив агакьнава.
Вири мулкарал тIварар ала:
Къеледин син, КьветIе авай чка,
Регъуьн багълар, ЦIупурдин
кек, Сува авай чка - вири санлай
97 тIвар.

Хутаргърин хуьруьн мулк
булахралди девлетлу я. «Хуьруьн
мулкара авай булахар» кьиле 32

булахдин тIварар кьунва,
абурукай кьуд булахдик чIехи
тарарикай къен акъашна
гьазурнавай латар кутунвай:
Кьарарин латар, Арувин латар,
Къурунгуьрерин латар ва Хан
илифай булахдин латар.

Ктабда кхьизвайвал, 1924-
йисуз Хутаргърин хуьруьн
Совет тешкилна, адак 6 хуьр
акатзавай. Советдин сифте
председателвиле Юзбег
Юзбегов хкяна.

1936-йисуз хуьре «17-
партийный съезд» тIвар алаз
колхоз тешкилна, сифтегьан
председателвиле Мегьамед
Къараханов хкяна. Колхоздихъ
саки 400 гектар цадай чил авай.

«Хуьряй дяведиз фейи ксар»
кьиляй малум жезвайвал,
Ватандин ЧIехи дяведин йисара
9I кас фронтдиз фена. Ктабда
вирибурун тIварар кьунва, абур
мус, гьина кьенватIа, кучуд-
наватIа къалурнава.

Винидихъ тIварар кьур
кьилерилай гъейри, ктаб гьакIни
«Хуьруьн мулкуна авай бахчаяр,
багълар, анра авай емишар»,
«Хуьруьн мискIин, сурар,
магьлеяр ва тухумар»»,
«Хуьруьн адетрикай», «Же-
мятдин тIуьн-хъуникай ва
алукIун-хтIуникай», «Хуьруьн

дишегьлийри алукIзавай
парталар ва кIвачин къапар»,
«Жемятди кIвал чими, недай
хуьрек авун, фу чурун ва
емишар кьурурун патал
ишлемишзавай тадаракар»,
«Хуьруьн Советдикай», «Юкь-
ван школадикай», «Хуьр
чукIуникай» ва маса кьилерикай
ибарат я.

Ктабдай малум жезвайвал,
Хутаргърин хуьряй чIехи
дережайрин руководителар,
чIехи чинар авай офицерар,
машгьур ксарни гзаф акъатна.

Ктабда фикир желбдай
делилар, мисалар гзаф ава.

Хазран Кьасумов, лезги
писателрин Союздин член.

КьетIен ктабдай – чухсагъул
И йикъара зун Ялцугърин,

Хутаргърин, ХипитIрин, ЦицIерин,
Бигеррин ва Кьианрин хуьрерин
жемятар са хизан хьиз яшамиш
жезвай Эминхуьруьз фенвай. Заз
хуьруьн кимел Исмаил Агьмедова
мукьвара чапдай акъуднавай вичин
«Хутаргъар» тIвар алай цIийи ктаб
пишкеш яз гана. Зунни хутаргъви
я, гьавиляй заз гзаф шадни хьана.
Ктаб за кьиляй-кьилиз кIелна, ам

заз гзаф бегенмиш хьана. Ктабда
гьатнавай материалар кIелайла,
Хутаргърин хуьре акъатай жуван
аял ва жаван вахтар, Нуралидин,
Къарарин, Мусадин, Шагьламазан
ва маса бахчаяр, вилик вахтара чи
хуьре мехъерар, мелер кьиле
тухудай адетар ва гзаф маса крар
хуьквезва.

Зи фикирдалди,  Хутаргърин
хуьруьн жегьилар патал ктаб

къимет авачирди хьанва.
Ис маил Агьмедова заз

лагьайвал,  алай вахтунда ам
«Хутаргърин хуьруьнвияр» тIвар
алаз ктаб кхьинал, адаз материалар
кIватIунал машгъул я.  Имни
баркаллу кIвалах я.

«Хутаргъар» тIвар алаз кьетIен
жуьредин ктаб акъудунай за И.
Агьмедоваз  рикIин с идкьидай
чухсагъул лугьузва.

Ягъибег Ягъибегов, райондин
Обще стве нный палатадин
председателдин заместитель.

       СПОРТ

Россиядин чемпионатда иштиракда
Мукьвара Ингушетия Республикадин Назрань шегьерда дзюдодай

итимрин ва дишегьлийрин арада Кеферпатан Кавказдин федеральный
округдин чемпионат кьиле фена. Санлай къачурла, ана федеральный
округдин крайрай ва
республикайрай атанвай
300-дав агакьна спорт-
сменри иштиракна. Абурун
арада дуьньядин, Европадин
ва Россиядин чемпионарни
призерар авай. Гьавиляй
абурун арада акъажунарни
къизгъиндаказ кьиле фена.

Чемпионатда 90 килог-
раммдин заланвиляй
майдандиз универсиальный
женгерай («Лайт») кьуд
сеферда дуьньядин чем-
пион, самбодай Россиядин
Кубокдин призер, дзюдодай
Россиядин спортдин мастер
Аслан Къурбанов экъечIна.
Сифтегьан гуьруьшра Аслана вичин къаршидиз экъечIай 5
спортсмендин винел инанмишвилелди гъалибвал къачуна.

Финалдиз акъатун патал Ингушетиядай тир къуватлу спортсмендихъ
галаз кьиле фейи барабар гуьруьшда А. Къурбанов са тIимил тафават
аваз кумукьна.

Чемпионатда 3-чка патал тухвай гуьруьшда Аслана жуьрэтлувал
къалурна, гъалибвал къачуна.

А. Къурбановаз медаль, Ингушетия Республикадин спортдин
министр Алхазурован къул алай 3-дережадин диплом, пулдин приз гана.

Кеферпатан Кавказдин федеральный округдин чемпионатда 1-5-
чкаяр кьур спортсменрихъ галаз санал, гила Аслан Къурбанова
дзюдодай кьиле фидай Россиядин Федерациядин чемпионатда
иштиракда. Амни Назрань шегьерда кьиле тухуда.

Ери-бине Кьасумхуьрелай (Алидхуьрелай) тир ва Махачкъала
шегьерда къайдаяр хуьдай органра кIвалахзавай А. Къурбановахъ
Россиядин чемпионатда мадни еке агалкьунар хьун чи мурад я.

                                                                                             Хазран Кьасумов

            Хъсанбурун арада

Мукьвал йикъара «Образцовый детский сад 2018-2019» лишандик кваз
тухвай Вирироссиядин килигунин-конкурсдин нетижаяр кьуна. Ам кадровой
политикадин ва пешекарвилин жигьетдай вилик финин-еридин ва
иновациядин управленидин регионрин уртах центрадин патав гвай
образованидин мярекатрин, конкурсрин, выставкайрин, олимпиадайрин,
килигунрин Вириросс иядин гуьзчивалдай общественный Советди
тешкилнавайди тир.

Килигун-конкурсда школадилай виликан 98838 учреждениди иштиракна.
Гъалибчийрин арада Дагъустан Республикадин шегьеррин ва районрин 14
аялрин бахчани ава, абур «100 лучших организаций дошкольного
образования» сиягьда гьатнава. Шадвал кутадай кар я хьи, Вирироссиядин
килигун-конкурсда гъалиб хьайибурун арада Сулейман-Стальский райондин
Агъа-СтIал-Къазмайрин хуьре кардик квай «Чубарук» аялрин бахчани
(руководитель Рагьманова Рена Фахрутдиновна) ава.

Къейд авун лазим я хьи, Вирироссиядин килигун-конкурсда гъалиб хьун
– им «Чубарукдин» сифте агалкьун туш. Идалай виликни аялрин бахчади
районрин уртах ва республикадин мярекатра, конкурсра кIвенIвечи чкаяр
кьурди я. Ана кардик квай аялрин кьуьлердайбурун дестеди районда
тухузвай культурадинни шадвилерин саки вири мярекатра иштиракзава,
бицIекрин и десте Вирироссиядин конукрсдин гъалибчини я.

                                                                                            Х. Гьажибалаев


